
Data e miratimit:  16 dhjetor 2011 

 

Lënda nr. 64/10 

 

Branko ANDRIQ   

  

Kundër 

 

UNMIK-ut 

 

 

Paneli këshillëdhënës për të drejta të njeriut, në seancën e mbajtur më 16 dhjetor 2011, 

në praninë e anëtarëve vijues:  

 

z. Marek NOWICKI, kryesues 

z. Paul LEMMENS  

znj. Christine CHINKIN 

 

Të ndihmuar nga:  

z. Andrey ANTONOV, zyrtar ekzekutiv 

 

Pas konsiderimit të ankesës së lartpërmendur, të parashtruar në pajtim me nenin 1.2 të 

Rregullores së UNMIK-ut nr. 2006/12 për themelimin e Panelit këshillëdhënës për të drejta të 

njeriut, të datës 23 mars 2006, 

 

Pas shqyrtimit,  vendos si në vijim:      

              

PROCEDURAT PARA PANELIT   
 

1. Ankesa është parashtruar më 31 mars 2010 dhe është regjistruar më 8 prill 2010. 

 

  

 

 



II. FAKTET  

 

2. Ankuesi është ish-banor i Kosovës që aktualisht jeton në Serbi. Ai deklaron se ka punuar 

në fabrikën “Feronikel” në Gllogovc, duke filluar nga 30 korriku 1992 deri më 28 korrik 

1999, kur shkoi nga Kosova për arsye të sigurisë. Që atëherë ai nuk ka marrë pagë.   

 

3. Në vitin 2006, ankuesi morri vesh se fabrika është duke u privatizuar, por se emri i tij nuk 

ishte përfshirë në listën e punëtorëve që konsideroheshin se kishin të drejtë në fitimin e 

20%-shit nga të hyrat e privatizimit dhe e cila ishte botuar nga Agjencia Kosovare e 

Mirëbesimit (AKM). Më 18 shtator 2006, ai ia parashtroi AKM-së kërkesën për pjesën e 

tij nga të hyrat e privatizimit, por ai pretendon se nuk ka marrë ndonjë përgjigje. 

 

4. Përveç kësaj, ankuesi thotë se disa herë ka kërkuar nga administrata e fabrikës vërtetimin 

për marrëdhënien e punës për periudhën mes viteve 1992-1999, por administrata nuk 

është përgjigjur asnjëherë. 

 

5. Ankuesi po ashtu informon Panelin se administrata e “Feronikelit” ia ka ndarë banesën në 

Prishtinë, por për shkak se kishte dalë nga Kosova në vitin 1999, ai nuk ka qenë në 

gjendje të marrë atë banesë në posedim.  

 

6. Më 9 dhjetor 2008, përgjegjësia e UNMIK-ut lidhur me policinë dhe drejtësinë në 

Kosovë përfundoi, dhe Misioni Evropian për Sundimin e Ligjit në Kosovë (EULEX) 

mori kontrollin e plotë operacional në fushën e sundimit të ligjit, pas deklaratës së 

kryetarit të Këshillit të Sigurimit të Kombeve të Bashkuara më 26 nëntor 2008 

(S/PRST/2008/44), ku mirëpritej angazhimi i vazhdueshëm i Bashkimit Evropian në 

Kosovë.  

 

7. Më 31 mars 2011, Agjencia e Kosovare e Privatizimit (AKP), pasardhësja e AKM-së, ka 

botuar listën përfundimtare të punëtorëve për marrjen e 20%-shit të të hyrave nga 

privatizimi i fabrikës “Feronikeli”. Emri i ankuesit është në atë listë.                     

 

 

III. ANKESA  

 

8. Ankuesi ankohet se që nga korriku i vitit 1999 ai nuk ka marrë pagë dhe se AKM-ja nuk 

e ka përfshirë në listën e punëtorëve që kanë të drejtë në 20%-ësh, se administrata e 

Feronikelit asnjëherë nuk i është përgjigjur kërkesave të tij dhe se nuk ka qenë në gjendje 

të marrë në posedim banesën që ia ka ndarë fabrika.         

 

 

IV. LIGJI    

 

9. Para shqyrtimit të lëndës për bazueshmërinë e saj, Paneli fillimisht duhet të vendosë nëse 

lënda duhet të pranohet lënda apo jo, duke marrë parasysh kriteret e pranueshmërisë, të 

parapara në nenin 1, 2 dhe 3 të Rregullores së UNMIK-ut nr. 2006/12. 

 



10. Lidhur me humbjen e pagës, Paneli përkujton se në bazë të nenit 2 të Rregullores së 

UNMIK-ut nr. 2006/12, ka juridiksion vetëm ndaj “ankesave që kanë të bëjnë me 

shkeljen e të drejtave të njeriut që kanë ndodhur para datës 23 prill 2005 apo që rrjedhin 

nga faktet që kanë ndodhur para kësaj date, në rast se këto fakte ngrisin shkelje të 

vazhdueshme të të drejtave të njeriut.”  

 

11. Paneli ka konsideruar në rastet e mëparshme se shkarkimi nga puna është një akt i 

atypëratyshëm, i cili nuk ngritë ndonjë situatë të mundshme të vazhdueshme (shih Paneli 

këshillëdhënës për të drejta të njeriut, Novokmet, nr. 51/10, vendimi i datës 13 prill 2011, 

§ 6). Paneli thekson se ankuesi nuk ka marrë pagë pas shkuarjes së tij nga Kosova në 

korrik të vitit 1999. Nga kjo del se kjo pjesë e ankesës është jashtë juridiksionit ratione 

temporis të Panelit. 

 

12. Përkitazi me përqindjen e privatizimit, Paneli thekson se ankuesi është përfshirë në listën 

e punëtorëve me të drejtë në përqindje të privatizimit, të botuar nga AKP-ja më 31 mars 

2011, pra rreth një vit pasi që ankuesi kishte parashtruar ankesën në Panel. Kështu, e 

drejta e ankuesit në përqindjen e privatizimit është vërtetuar nga AKP-ja. Paneli 

konsideron se në këtë pjesë të ankesës nuk paraqitet ndonjë shkelje e të drejtave të 

ankuesit dhe se rrjedhimisht qartazi është e pabazuar.    

 

13. Lidhur me pjesën e ankesës për mosdhënien e dokumenteve që ai ia kishte kërkuar 

menaxhmentit të “Feronikelit”, Paneli konsideron se kjo çështje nuk mund t’i atribuohet 

UNMIK-ut. Pasi që neni 1.2 i Rregullores së UNMIK-ut nr. 2006/12 parasheh që Paneli 

të shqyrtojë vetëm ankesat për shkelje të të drejtave të njeriut nga UNMIK-u, kjo pjesë e 

ankesës mbetet jashtë juridiksionit ratione personae të Panelit.   

 

14. Në lidhje me pjesën e ankesës për të drejtën e tij në banesë që pretendohet të i jetë ndarë 

nga fabrika, ankuesi nuk ia dëshmon Panelit se paraprakisht këtë çështje e ka trajtuar tek 

Drejtoria pronësore-banesore apo tek trashëgimtarja e saj Agjencia Kosovare e Pronave, 

organe të cilat kanë kompetencë për çështje të tilla. Paneli konsideron se ankuesi nuk ka 

shterur të gjitha rrugët e mundshme për trajtimin e shkeljeve të pretenduara, ashtu siç 

parashihet në nenin 3.1 të Rregullores së UNMIK-ut nr. 2006/12.                     

 

    

 

 

PËR KËTO ARSYE, 

 

Paneli njëzëri, 

 

- SHPALL ANKESËN TË PAPRANUESHME  
 

 

Andrey ANTONOV       Marek NOWICKI  

Zyrtar ekzekutiv                          Kryesues  


